
Hadirin Jama’ah Jum’ah rohimakumulloh,

Monggo, kulo dherekaken sesarengan sami nambahi iman lan taqwa kito
dhumateng Alloh SWT. Mugi-mugi gesang kito tansah wilujeng, ayem, tentrem kalis
ing rubeda wiwit ing alam donya puniko ngantos benjang wonten ing akhirot.

Sholawat lan salam mugi tansah kaparingaken Alloh SWT. dhumateng
panutan kito Nabi Muhammad SAW., poro kulowargo, shahabat lan sedoyo tiyang
ingkang ndherek dhawuhipun. Amin Yaa Rabbal ‘Alamin.

Ma’asyiral Muslimin rohimakumulloh,

Kados ingkang kito mangertosi bilih keimanan dhumateng Alloh puniko
mboten langgeng (fluk-tuatif); terkadhang tambah lan kandel, sok ugi surut lan tipis,
lan malah kandhas ical. Wondene kawontenan ingkang saget ndayani iman mboten

langgeng puniko jalaranipun kathah sanget. Awit saking puniko coro supados iman



mboten gampil goyah lan tetep istigomah inggih kathah. Ananging saget dipun bagi
dados kalih bagian, inggih puniko kanthi coro lahir lan coro bathin; coro lahir
minongko coro ingkang baku utawi (primer), lan coro bathin minongko coro

panyengkuyung (sekunder).

Ma’asyiral Muslimin rohimakumulloh,

Kalebet coro ingkang baku (primer), inggih puniko mujudaken coro nyoto
ingkang kedhah dipun tindakaken tiyang ingkang pamrih imanipun kiyat lan
istigomah. Wondene coronipun inggih puniko, antawisipun:

1. Akrab dhumateng Al-Qur’an. Alloh SWT. paring dhawuh:

“He manungso, sejatine wis teko marang siro piwulang soko Pangeran ira lan
tombo tumrap penyakit-penyakit (kang ana) ing ana sakjerone dhodho lan
pituduh sarto rohmat tumrap wong-wong kang podho iman.” (QS. Yunus : 57).
Al-Qur’an minongko pitedah ingkang baku ingkang saget neguhaken iman lan
saget ngraketaken hubungan ingkang kiat antawisipun kawulo kaliyan Sang
Kholig. Tiyang ingkang nyepengi dhawuhipun Al-Qur’an kanthi kenceng, Alloh
badhe maringi pitedah ingkang leres lan maringi kawilujengan.

2. Istiqgomah dhumateng syar’iat Islam. Alloh SWT janji badhe maringi
ketentreman lan mboten badhe sedih manahipun soho badhe njagi keteguhan
imanipun tiyang ingkang mbudi daya istiqgomah dhumateng syari’at Islam. Alloh

paring dhawuh :

“Saktemene wong-wong kang padha ngucap: “Pengeran kito hiya iku Alloh”,
tumuli dheweke kabeh padha netepi istigomah, mula ora ono roso kuwatir
tumrape dhewekne kabeh lan dhewekne kabeh (ugo) ora bakal susah”. (QS. Al-
Ahqaaf: 13).

3. Kekancan kaliyan tiyang-tiyang ingkang sholih. Alloh SWT lan Rasululloh
SAW sanget anggenipun wanti-wanti dhumateng umatipun manawi padhos
kekancan. Kekancan kedah selektif, jalaran konco saget ndayani tumindak
ingkang sae lan saget ndayani tumindak awon. Lan ugi konco puniko saget
dados ukuran watak lan kepribadian kito. Alloh paring dhawuh :

“Ah, ciloko ingsun; ngertiyo ingsun (biyen) ora ndadekake si (Fulan) dadi konco
raket (ingsun).” (QS. Al-Furgaan : 28).
Rasulullah SAW dawuh :

“Kuwalitas agomo suwijining wong iku biso dipirsani soko konco akrabe/rakete,
mulo soko kuwi salah suwijine siro nggatekno marang sopo dheweke kekancan.”

(HR. Ahmad).

Dhawuhipun Rasululloh SAW sanesipun :

"Rasululloh SAW dhawuh : “Gambaran konco kang apik lan konco kang olo kuwi

koyo dene suwijine wong bakul lengo wangi karo suwijine wong pandhe wesi.



Wong bakul lengo wangi menowo wae bakal menehi siro lengo wangi, utowo siro
biso tuku lengo wangi soko dheweke, lan lamun ora, siro tetep bakal oleh gondo
arum soko dheweke. Banjur wong kang pandhe wesi, menowo wae pletikan genine
bakal biso ngenani sandhanganmu, lan umpamane ora siro tetep bakal antuk
gandane asep kang ora sedhep.” (HR. Muslim lan Ibnu Hiban).

4. Ngedohi tumindak maksiat. Rasululloh SAW nggambaraken tumindak
kemaksiatan puniko kados dene reget ingkang nempel wonten ing manah.
Sansoyo tiyang puniko nebihi tumindak maksiat tiyang puniko badhe sumunar
manahipun, njalari pitedahipun Alloh badhe gampil dipun tampi. Kosok
wangsulipun manawi tiyang asring tumindak maksiat sekedhik boko sekedhik
badhe nutupi manahipun, njalari angel badhe pikantuk pitedahipun Alloh SWT.
Dhawuhipun Alloh SWT wonten ing Al-Qur’an :

“Sing sopo wonge kang ngamal sholih mulo (ganjarane) kanggo dheweke dhewe
lan sing sapa wonge kang ngamal olo mula (dosane) marang dheweke dhewe, lan
babar pisan Pangeran iro ora nganingoyo poro kawula-Ne.” (QS. Fushshilat : 46).
Dhawuhipun Alloh SWT wonten ing ayat sanesipun :

“He wong-wong kang podho iman, reksanen awakmu, (jalaran) wong-wong kang
sasar iku ora bakal mbebayani marang siro, lamun siro wus intuk pituduh.....” (QS.

Al-Maidah : 105).

Jama’ah Jum’ah ingkang dipun mulyakaken Alloh SWT.



Sak sampunipun kito ikhtiyar lahir, ingkang wujud usaha nyoto, lajeng kito
kedhah ikhtiyar bathin ingkang awujud pamuji lan dongo dhumateng ngarsanipun
Alloh SWT, ingkang supados iman kito dipun rekso dening Alloh SWT Dzat ingkang
molak-malikaken manah.

Mekaten coro-coro kito kangge njagi amrih iman kito saget istiqgomah. Mugi-
mugi Alloh SWT. tansah njagi keimanan kito sedoyo ngantos benjang pejah tetep

betho iman. Amin, amin Ya Robbal ‘Alamin.

